
ᖃᐅᔨᒋᐊᒃᑲᓐᓂᖅᑐᖅ ᐱᔭᐅᑎᑕᐅᓯᒪᓕᖕᒪᖔᑕ   



  
 

1. ᐅᓐᓄᓴᒃᑯᑦ. ᖁᕕᐊᓴᒃᑐᖓ ᑕᒫᓂᑦᑕᕆᐊᒃᓴᖅ ᐃᖃᓗᖕᓂ ᐅᓪᓗᒥ ᐅᖃᖃᑎᒋᒍᑎᖃᕐᓂᐊᕐᓗᑕ 
ᑕᒪᖅᓯᒪᔪᖅᓯᖅᑎᕐᔪᐊᑦ ᑲᓇᐅᑉ ᐅᓂᒃᑳᓕᐊᖏᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᑦ ᓄᓇᕗᒻᒥ. 
ᐅᓂᒃᑳᓕᐊᖑᓯᒪᔪᖅ ᐅᖃᓚᐅᑎᒋᔭᐅᑎᑕᐅᖃᐅᖕᒪᑦ ᒪᓕᒐᓕᐅᕐᕕᖓᓂ ᓄᓇᕗᑦ ᐅᓐᓄᓴᐅᕋᑖᖅᑐᒥ. 
 

2. ᑕᕙᓂ ᑕᒪᖅᓯᒪᔪᖅᓯᐅᕐᓂᕐᒥ, ᖃᐅᔨᔪᒪᓚᐅᕋᑦᑕ ᓄᓇᕗᑦ ᒐᕙᒪᒃᑯᑦ ᐱᓕᕆᒋᐊᖅᓯᒪᓕᕋᓗᐊᕐᒪᖔᑕ 
ᐅᐸᓗᖓᐃᔭᕈᑎᖃᕐᓂᕐᒥᑦ ᒪᑯᓇᓂ ᐊᒻᒪᓗ ᐊᑐᕈᓐᓇᖅᓯᓗᒍ ᐊᒃᑐᐃᓂᖓ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᑕ ᐊᒻᒪᓗ ᐱᓕᕆᒋᐊᖅᓯᒪᓕᕋᓗᐊᕐᒪᖔᑕ ᐊᒃᓱᐊᓘᕈᓐᓃᖅᑎᑦᑎᓗᑎᒃ 
ᐆᓇᖅᓯᕙᓪᓕᐊᑎᑦᑎᔪᖅ ᐳᔪᕐᒥᑦ ᐊᓂᐊᑦᑎᓂᕐᒥᑦ ᓄᓇᕗᒻᒥ.  
 

3. ᐱᒋᐊᕐᓗᓂ ᒥᑭᓂᖅᓴᐅᓕᕐᓂᖓᓂᑦ ᐃᒪᕕᐅᑉ ᓯᑯᖓ ᑎᑭᓗᒍ ᑎᓴᐃᖅᐸᓪᓕᐊᓂᖓ ᓄᓇᐅᑉ 
ᖁᐊᖑᓂᖓᑕ, ᐊᒃᑐᐃᓂᖓ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᑕ ᑕᑯᒃᓴᐅᓕᕐᒪᑕ ᐃᓘᓇᓕᒫᖓᓂ ᓄᓇᕗᑉ. 
ᖃᐅᔨᓚᐅᕋᑦᑕ ᓄᓇᕗᑦ ᒐᕙᒪᒃᑯᑦ ᓈᒪᒃᑐᒥᑦ ᐱᕙᒌᔭᖅᓯᒪᓐᓂᖏᒪᑕ ᐱᓕᕆᒋᐊᕈᑎᒃᓴᒥᓂ ᑕᒪᒃᑯᓂᖓ 
ᐊᒃᑐᐃᓂᕐᓂᑦ. 
 

4. ᖃᐅᔨᓚᐅᕋᑦᑕ ᒐᕙᒪᒃᑯᑦ ᐱᔭᐅᔪᓐᓇᖅᓯᑎᑦᑎᓐᓂᕐᒪᑕ ᐱᓕᕆᒋᐊᕈᑎᒃᓴᓂᑦ ᐃᑲᔪᕈᒪᓪᓗᒋᑦ ᓄᓇᕗᑦ 
ᐊᑐᕋᓐᓇᖅᓯᓇᓱᐊᕐᓂᖓ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᑦ. ᒐᕙᒪᒃᑯᑦ ᐱᔭᐅᔪᓐᓇᖅᓯᑎᑦᑎᓐᓂᕐᒥᔪᑦ 
ᐱᓕᕆᒋᐊᕈᑎᒃᓴᒥᑦ ᐊᐅᓚᑕᐅᖁᓗᒍ ᓄᓇᕗᑉ ᐆᒪᖅᑯᑎᒥᑦ ᐊᑐᖃᑦᑕᕐᓂᖓᓄᑦ ᐱᓕᕆᐊᖑᔪᒪᔪᓂᑦ 
ᐊᒃᓱᐊᓘᕈᓐᓃᖁᓗᒍ ᑕᑎᖃᓗᐊᕐᓂᖓ ᐅᖅᓱᐊᓗᖕᓂᐊᖅᑕᐅᓯᒪᔪᑦ ᐅᖅᓱᒃᓴᓂᑦ ᐊᒻᒪᓗ 
ᐊᒃᓱᐊᓘᕈᓐᓃᖅᑎᑕᐅᓗᓂ ᐆᓇᖅᓯᕙᓪᓕᐊᑎᑦᑎᔪᖅ ᐳᔪᕐᒥᑦ ᐊᓂᐊᑦᑎᓂᖅ. ᑕᐃᒪᐃᒃᑲᓗᐊᖅᑎᓗᒍ, 
ᒐᕙᒪᒃᑯᑦ ᐊᑐᓕᖁᔨᔾᔪᑎᓂᑦ ᐸᕐᓇᒃᓯᒪᔪᑎᖃᕐᓂᖏᒪᑕ ᐅᖃᐅᓯᖃᒃᑐᓂᑦ ᖃᖓᒃᑯᑦ ᐊᒻᒪᓗ ᖃᓄᖅ 
ᐱᓕᕆᐊᖑᔪᕐᒪᖔᑕ ᑕᒪᑯᐊ ᐱᓕᕆᒋᐊᕈᑎᒃᓴᐃᑦ ᐱᓕᕆᐊᖑᓂᖏᑦ ᐊᒻᒪᓗ ᑭᓇ ᑲᒪᖏᔭᖃᕋᔭᕐᒪᖔᑦ 
ᐱᓕᕆᓂᕆᔭᐅᔪᓂᑦ. ᐅᓂᒃᑳᓕᐅᑐᖃᕐᓂᕐᒥᓇᓂᓗ ᑭᒃᑯᓕᒫᓄᖓᔪᓂᑦ ᐊᑐᓕᖅᑎᑦᑎᔪᑎᓂ 
ᐱᓕᕆᒋᐊᕈᑎᒃᓴᓄᑦ.  
 

5. ᐊᑐᓕᖅᑎᑦᑎᓂᕐᒧᑦ ᐸᕐᓇᒍᑎ ᐃᑲᔪᕋᔭᕐᒪᑦ ᐊᐅᓚᑕᐅᓗᓂ ᐱᓕᕆᐊᖑᒐᔭᕐᓂᖓᓂ 
ᐱᓕᕆᐊᖑᒋᐊᖅᑎᓗᒍ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ. ᐅᓂᒃᑳᓕᐅᕐᓂᖅ ᑕᒪᒃᑯᓂᖓ ᐊᑐᓕᖅᑎᑦᑎᔪᑎᓂᑦ 
ᐱᓕᕆᒋᐊᕈᑎᒃᓴᓄᑦ ᐃᑲᔪᕐᒪᑦ ᐃᔨᖅᓯᒪᓂᖃᒃᑎᑦᑎᓇᓂ ᐊᒻᒪᓗ ᐃᑲᔪᕆᓪᓗᓂ ᒐᕙᒪᒃᑯᑦ 
ᓵᑕᒃᓴᐅᔪᓐᓇᕐᓂᖏᓄᑦ ᑕᒪᒃᑯᐊ ᐱᔭᕇᑕᐅᔪᑎᖏᓐᓂ. 
 

6. ᖃᐅᔨᓚᐅᕐᒥᔪᒍᑦᑕᐅᖅ ᓄᓇᕗᑦ ᒐᕙᒪᒃᑯᑦ ᐃᓘᓇᓕᒫᖓᓂᑦ ᖃᐅᔨᓴᖅᓯᓂᖏᒪᑕ ᖁᒃᓴᓇᕐᓂᖓᓂᑦ 
ᓯᓚᐅᑉ ᐊᓯᔾᔨᖅᐸᓪᓕᐊᓂᖓᑕ ᓄᓇᕗᒻᒥ ᐊᒻᒪᓗ ᓄᓇᕗᒻᒥᐅᓄᑦ. ᑕᒪᓇᐅᒐᓗᐊᖅᑎᓗᒍ ᒐᕙᒪᒃᑯᑦ 
ᐊᑐᕈᓐᓇᖅᓯᓇᓱᐊᕐᓂᕐᒧᑦ ᐱᓕᕆᒋᐊᕈᑎᒃᓴᖅ ᓇᓗᓇᐃᖅᓯᓐᓂᕐᒪᑦ ᖁᒃᓴᓇᕈᑎᑐᐃᓐᓇᕆᐊᓕᖕᓂᑦ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓ ᓴᖅᑭᑎᑦᑎᓂᖓᓄᑦ ᓄᓇᕗᒻᒧᑦ, ᐊᒃᑐᐃᓂᖓ ᐅᕝᕙᓗᓂᑦ 
ᐊᑐᑐᐃᓐᓇᕆᐊᖃᕐᓂᖓᓂᑦ ᑕᒪᒃᑯᐊ ᖁᒃᓴᓇᕈᑎᔪᑦ ᖃᐅᔨᓇᓱᐊᖅᑕᐅᓐᓂᖏᒪᑕ ᐅᕝᕙᓗᓂᑦ 
ᓲᖑᓕᕇᒃᑎᑕᐅᓐᓂᕐᒥᓇᑎᒃ. ᐊᕙᑎᓕᕆᔨᒃᑯᑦ ᑐᒃᓯᕋᓚᐅᕐᒪᑕ ᐅᓄᖅᑐᑲᓚᖕᓂᑦ ᐱᓕᕆᒋᐊᕐᓂᕐᒥᑦ 
ᑐᑭᓯᔭᐅᓂᖅᓴᐅᖁᓗᒋᑦ ᖁᒃᓴᓇᕐᓃᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂ, ᓲᕐᓗ ᒪᑯᐊ ᖃᐅᔨᓴᖅᓯᓗᓂ 
ᐊᒃᑐᐃᓂᖏᓐᓂᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᑕ ᐊᓐᓇᐅᒪᓇᓱᐊᕐᕕᒃᓴᐅᓂᖓᓂᑦ, ᐱᖃᓯᐅᑎᓗᒍ 
ᐊᖑᓇᓱᐊᕐᓂᖅ ᐊᒻᒪᓗ ᐱᖅᑯᓯᒃᑯᑦ ᐃᓅᓯᖃᕐᓂᖅ. ᑕᐃᒪᐃᑲᓗᐊᖅᑎᓗᒍ, ᑕᒪᒃᑯᐊ ᐱᓕᕆᒋᐊᕈᑎᓴᐃᑦ 
ᐱᓕᕆᐊᖑᓐᓂᖏᒪᑕ.  
 



  
 

7. ᐱᒪᕆᐊᓘᖕᒪᑦ ᓇᓗᓇᐃᖅᑕᐃᔭᕆᐊᖃᓂᖏᑦ ᐊᒻᒪᓗ ᓲᖑᓕᕇᓕᖅᑎᑕᐅᓗᑎᒃ ᓯᓚᐅᑉ ᖁᒃᓴᓇᕐᓂᖏᑦ 
ᐊᑐᓚᕆᖁᓗᒋᑦ ᒐᕙᒪᒃᑯᑦ ᓯᕗᓪᓕᐅᔾᔨᓗᓂ ᐱᓕᕆᐊᕆᔭᕆᐊᖃᒃᑕᒥᓂᑦ ᐊᒻᒪᓗ ᑐᕌᒃᑎᓪᓗᒋᑦ 
ᐱᓕᕆᓂᓂ ᐊᒻᒪᓗ ᐱᓕᕆᔪᑎᒃᓴᓂ ᑕᐃᒃᑯᓄᖓ ᐊᒃᓲᓂᖅᐹᖅ ᖁᒃᓴᓇᓂᓕᖕᓄᑦ. 
 

8. ᑕᒪᒃᑯᑎᒎᓇ ᐱᓕᕆᒋᐊᕈᑕᐅᓯᒪᔪᑎᒍ ᐊᑐᕈᓐᓇᖅᓯᓇᓱᐊᕐᓗᒍ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ, 
ᖃᐅᔨᓚᐅᕋᑦᑕ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᒃᑎᒃᑯᑦ ᐊᒻᒪᓗ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ 
ᑎᒥᖑᖅᑎᑕᐅᓯᒪᔪᖅ ᐱᓕᕆᒋᐊᕈᑎᒃᓴᖃᕐᓂᕐᒪᑕ ᐋᖅᑭᒃᓯᒪᔭᒥᖕᓂᑦ ᓴᐳᒻᒥᒃᓯᔪᑕᐅᔪᒪᓪᓗᑎᒃ ᒐᕙᒪᒃᑯᑦ 
ᐃᒡᓗᖁᑎᖏᓐᓂᑦ ᐊᒻᒪᓗ ᑭᒃᑯᓕᒫᓂᑦ ᐃᒡᓗᖃᒃᑎᑦᑎᔪᑎᑦ ᐃᒡᓗᓂᑦ ᐊᒃᑐᐃᓂᖓᓂᑦ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᑕ ᓄᓇᐅᑉ ᖁᐊᖑᓂᖓᓂ. ᑐᑭᓕᐅᑎᓗᒍ, ᑕᒪᒃᑯᐊ ᐃᖃᓇᐃᔭᕐᕕᖁᑎᑦ 
ᐱᓕᕆᓱᖑᒪᑕ ᐃᒡᓗᓂᑦ ᖃᐅᔨᓴᖅᓯᓪᓗᑎᒃ ᐱᓕᕆᔪᑕᐅᓪᓗᑎᒃ ᓲᕐᓗ ᒪᑯᓂᖓ ᑐᙵᕕᖓᓂᑦ 
ᓱᕋᒃᑕᐅᑐᐃᓇᕆᐊᖃᓂᖓᓄᑦ ᓄᓇᐅᑉ ᖁᐊᖑᓂᖓ ᐃᓂᖅᑎᓕᕐᓂᖅᐸᑦ ᐅᕝᕙᓗᓂᑦ 
ᐱᐅᔪᓐᓃᓕᕐᓂᖅᐸᑦ. ᑕᐃᒪᐃᒃᑲᓗᐊᖅᑎᓗᒍ, ᑕᒪᒃᑯᐊ ᖃᐅᔨᓴᖅᓯᓂᑦ ᐱᓕᕆᐊᖑᐃᓇᖃᑦᑕᕐᓂᖏᒪᑕ 
ᐱᓕᕆᐊᖑᔭᕆᐊᖃᓕᕋᓗᐊᖅᑎᓪᓗᒋᑦ. 
 

9. ᑕᒪᕐᒥᒃ ᐃᖃᓇᐃᔭᕐᕕᖁᑎᒃ ᒪᓕᓐᓇᕐᓂᖏᒪᑎᒃ ᐃᓚᒋᓕᐅᑎᓯᒪᔪᓂᑦ ᐱᓕᕆᒋᐊᕈᑎᒃᓴᓂᑦ 
ᐊᐅᓚᔪᑎᒥᓄᑦ ᐊᐳᒻᒥᑦ ᐊᒻᒪᓗ ᐃᒪᕐᒥᑦ ᐊᕙᑎᖏᓐᓃᑦᑐᓂᑦ ᐃᒡᓗᖁᑎᑦ ᐃᑲᔪᕈᑕᐅᒐᔭᕋᓗᐊᕐᒪᑦ 
ᐊᑐᙱᑎᑦᑎᔪᑕᐅᓗᓂ ᓄᓇᐅᑉ ᖁᐊᖑᓂᖓᓂᑦ ᐱᐅᔪᓐᓃᖅᑎᑦᑎᓂᑦᒥᑦ ᐊᐅᓚᔪᑎᒥᖕᓂ 
ᐋᖅᑭᐅᒪᔪᑎᒥᖕᓂᓗ ᐱᓕᕆᔪᑎᓂ. 
 

10. ᓄᓇᕗᑦ ᐃᓘᓇᓕᒫᖓᓂ ᑕᑎᖃᕐᒪᑦ ᑎᑭᑎᑕᐅᓱᓂᑦ ᐅᖅᓱᐊᓗᖕᓂᐊᖅᑕᐅᓯᒪᔪᓂᑦ ᐅᖅᓱᒃᓴᓂᑦ, ᓲᕐᓗ 
ᒪᑯᓂᖓ ᐅᖅᓱᐅᓗᒃᑐᖅᑐᖅᓯᐅᑎᓂᑦ, ᓱᑲᓐᓇᖅᑐᓕᐅᕈᑕᐅᓂᐊᖅᑐᓂᒃ ᐊᒻᒪᓗ 
ᐅᖅᑰᑎᑦᑎᔪᑕᐅᓂᐊᕐᓗᑎᒃ ᐊᖏᖃᓂᑦ. ᖃᐅᔨᓚᐅᑐᒍᑦ ᑖᒃᑯᐊ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ 
ᑎᒥᖑᖅᑎᑕᐅᓯᒪᔪᖅ, ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑎᒥᖑᖅᑎᑕᐅᓯᒪᔪᖅ, ᐊᒻᒪᓗ ᓄᓇᓕᓐᓂ 
ᒐᕙᒪᑯᓂᓪᓗ ᐱᔨᑦᓯᕋᒃᑎᒃᑯᑦ ᐱᓕᕆᒋᐊᕐᓂᕐᒪᑕ ᓴᓇᒋᐊᖅᑎᒥᓂᐅᓗᑎᒃ ᓱᑲᓐᓇᖅᑐᓕᐅᕈᑎᑦ 
ᐊᐅᓚᐅᑎᑕᓕᖕᓂᑦ, ᑭᒃᑯᓕᒫᓂᑦ ᐃᒡᓗᖃᒃᑎᑦᑎᔪᑎᓂᑦ, ᐊᒻᒪᓗ ᒐᕙᒪᒃᑯᑦ ᐃᒡᓗᖁᑎᖏᓐᓂᑦ 
ᐆᒪᖅᑯᑎᑐᓗᐊᖏᓐᓂᖅᓴᐅᓕᖅᑎᑕᐅᓗᑎᒃ. ᖃᐅᔨᓚᐅᕐᒥᔪᒍᑦᑕᐅᖅ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ 
ᑎᒥᖑᖅᑎᑕᐅᓯᒪᔪᖅ ᐱᓕᕆᓐᓂᕐᒪᑦ ᖃᐅᔨᓇᓱᐊᖅᑐᒥᓂᐅᓪᓗᓂ ᑐᑭᓯᐊᓂᖅᓴᕆᓇᓱᐊᓕᕐᓗᒋᑦ 
ᐱᔭᐅᔪᓐᓇᑐᐃᓇᕆᐊᖃᓂᖏᓐᓂᑦ ᓄᑕᔾᔨᖅᑕᖅᑐᑦ ᐆᒪᖅᑯᑎᑦ ᓄᓇᕗᒻᒥ, ᓲᕐᓗ ᒪᑯᐊ ᐊᓄᕆᒧᑦ ᐊᒻᒪᓗ 
ᓯᕿᓂᕐᒧᑦ. ᑕᐃᒪᐃᒃᑲᓗᐊᖅᑎᓗᒍ, ᖃᓄᐃᓖᖓᓃᑦ ᓲᕐᓗ ᒪᑯᐊ ᐊᑭᑐᔪᐊᓘᓂᖏᑦ ᐊᑭᑐᔫᑎᑦ ᐊᑭᖏᑦ 
ᐊᒻᒪᓗ ᐋᖅᑭᑦᑎᐊᖅᓯᒪᔭᕆᐊᖃᓂᖏᓄᓖᑦ ᐱᓕᕆᐊᖏᓇᓱᐊᐊᓕᑦ ᓴᖅᑭᑎᑦᑎᓚᐅᕐᒪᑕ ᓄᓇᕗᒧᑦ 
ᐊᐳᖅᑕᕈᑎᓂᑦ ᐊᑐᓕᖅᑎᑕᐅᓇᓱᐊᕐᓂᖏᓄᑦ ᓄᑕᔾᔨᖅᑕᖅᑐᑦ ᐆᒪᖅᑯᑎᑦ ᓴᓇᔭᒃᓴᑦ ᐃᑲᔪᕋᔭᕋᓗᐊᕐᒪᑕ 
ᐊᒃᓱᐊᓘᕈᓐᓃᖅᑎᑦᑎᓗᑎᒃ ᓄᓇᓕᖃᕐᕕᐅᑉ ᐆᓇᖅᓯᑎᑦᑎᔪᖅ ᐳᔪᕐᒥᑦ ᐊᓂᐊᑦᑎᓂᖏᓐᓂᑦ ᐊᒻᒪᓗ 
ᑕᑎᖃᕐᓗᐊᕐᓂᖏᓐᓂᑦ ᐅᖅᓱᐊᓗᖕᓂᐊᖅᑕᐅᓯᒪᔪᑦ ᐅᖅᓱᒃᓴᓂᑦ. 
 

11. ᐋᖅᑭᒃᓯᓚᐅᖅᑐᒍᑦ ᖁᓕᓂᑦ ᐊᑐᓕᖁᔨᔪᑎᓂᑦ ᑕᐃᒃᑯᓄᖓ ᑎᓴᒪᓄᑦ ᐃᖃᓇᐃᔭᕐᕕᖁᑎᓄᑦ 
ᐱᓕᕆᐊᖑᔪᓄᑦ ᑖᑯᓇᓂ ᑕᒪᖅᓯᒪᔪᖅᓯᐅᕐᓂᕐᒥ. ᐊᖏᖃᑎᖃᓚᐅᖅᑐᑦ ᑖᑯᓂᖓ ᐊᑐᓕᖁᔨᔪᑎᑦᑎᓐᓂᑦ. 
 

12. ᑕᕙ ᐱᔭᕇᕈᑎᖓ ᐅᖃᓚᒋᐊᓕᕈᑎᒪ ᐅᖃᐅᓯᖃᕐᓗᖓ. ᖁᕕᐊᑦᑐᖓ ᑭᐅᒐᔭᓐᓇᕐᓂᐊᕋᒪ 
ᐊᐱᖅᑯᑎᒃᓴᖃᒃᑐᖃᑐᐊᖅᐸᑦ ᐃᓕᑦᓯᓐᓃᖓᖅᑐᓂᑦ.  


